
ብ ፕሮፈሰር ዓወት ተ. ወልደሚካኤል  
 
ዝኸበርኩም ኤርትራውያን (ኣብ ውሽጥን ኣብ ወጻኢን)፦ 
 
ለባዳ ኮሮና ቫይረስ (Covid-19) ንኹለን ሃገራት ዓለም የጨንቐሉ ኣብ ዘሎ እወን፡ ኤርትራውያን ንዝተደራረበ ጾርን 
ሻቕሎትን ተቓሊዕና ንርከብ። በቲ ሓደ ወገን፡ ከም ኵሎሞ ደቂ ሰባት ናይ ጥዕናና፡ ጥዕና ስድራቤታትናን መቕርብናን 
ከባቢናን ከሻቕሎና ከሎ፡ በቲ ካልእ ወገን ድማ ባይታ ዘቢጡ ዝጸንሐን ዘሎን ማሕበረ-ቍጠባዊ ኵነታት ሃገርና’ዩ። 
ብሰንኪዝበረሰ ክኢላዊ ዓቕሚ ሰብናን ኣገልግሎት ጥዕናን ንህዝብና ንዝኸፍአ ሓደጋ ኣቃሊዕዎ ምህላዉ ሻቕሎትና ዕጽፊ’ዩ። 
እቲ ቀዳማይ ሻቕሎት ምስ ዓለምና ስለዝኾነ ‘ከም ሰብና’ ንኾነሉን ንዋሳኣሉን ክኸውን ከሎ፤ እቲ ካልኣይ ግን ሓልዮትን 
ፍቕርን ህዝብና ስለዝግድደና ተራና ንኸነበርክት ህርድግ ክንብል ንርከብ። እንተኾነ፡ ኩሎም ሃገራውያን (ሰብ ሞያን ማልን 
ሞራልን) ተኣማሚኖም ብምሉእ ዓቕሞም ከይጓየዩን ከየበርክቱን ትካላዊ/ቅርጻዊ ብኩራትን ፖሊቲካውያን ማሕንቖታትን 
ዓንቂፎሞም ይርከቡ።  
 
ትካላዊ ወይ ቅርጻዊ ብኩራት 
 
ብዙሓት ሃገራት (ዓበይትን ንኣሽቱን፡ ሃብታማትን ድኻታትን) ኣንጻር ኮሮና ቫይረስ ንዝግበር ምድላዋትን ምርብራባትን 
ዝኣልን ዘወሃህድን ሓይሊ ዕማም (taskforce) መዚዘንን ብመንገዲ ዝለዓሉ ሰበ-ስልጣናተን ዕቱብ ሓበሬታ ናይ ምዝርጋሕ 
ዕዮ ተታሒዘንኦ ኣለዋ። ሰበ-ስልጣን ሃገርና ግን ክሳብ ሕጂ ኣይኮነንዶ ናብ ህዝቦም ወሪዶም ብቐጥታ መብርሂ ክህቡን 
ሞራል ከስንቑን ብወግዒ እትፍለጥ ሓይሊ ዕማም’ውን ኣይመዘዙን። ናይ ኣሰራርሓ ግሉጽነት ብዘይብሉ ኣገባባት ብስም 
ሚኒስትሪ ጥዕናን ሃይማኖታውያን ትካላትን መግለጽታትን መምርሒታትን ይወጽእ ኣሎ። በዚ ኣገባብ’ዚ ድማ ኣብያተ 
ትምህርቲ ተዓጽየን፡ ነፈርቲ ከይኣትዋ ተጌሩ፡ ኣብያተ ጸሎት ንምእማናነን ኣኣብ ግዛኦም ከምልኹ ጌረን፡ ህዝቢ ኣካልዊ 
ምርሕሓቕ ከዘውትር ተመኺሩ  ወዘተ.።  
 
ሽሕ’ኳ እዞም ስጕምታትን ካልኦትን ልሙዳትን መሰረታውያንን ግብረመልሲ ኩለን ሃገራት ኮይኖም እንተሃለዉ፡ 
ትግርባረኦም ኣብ ኤርትራ ግን ብኽልተ መገዲ ከቢድ’ዩ። ስእነት ኣተግባሪ ኣካል ብርኡይ ስለ ዘሎ፡ ክህሉ ዝኽእል ሓላፍ-
ዘላፍ ትግባረ ንምርኣይ ኣይጽግምን። እዞም ስጕምታት ጥዕና ጥራሕ ዘይኮነ ትምህርትን ማሕበራዊ ጉዳያትን፡ ቁጠባን 
ጸጥታን፡ ኢሚግረሽንን ወጻኢ ዝምድናታትን፡ ካልኦትን ዘጠቓልሉ ኢዮም። ብምዃኖም ድማ ንኹላቶም ዝምልከቶም 
ኣካላት ዝሓቁፍ ሰፊሕ ሓይሊ ዕማም ብኣጋኡ ክምስረትን ብቡቑዓት ሰብ-ሞያ ተመሪሑ ብግሉጽነት ክሰርሕን ይግባእ።  
 
ፖሊቲካዊ ማሕንቖታት 
 
ኣብ ወጻኢ ዝነብሩ ኤርትራውያን ንህዝቦምን ሃገሮምን ዘለዎም ክቱር ፍቕርን ሓልዮትን ብምምዝማዝ፡ ህ.ግ.ደ.ፍ.ን 
መንግስቲ ኤርትራን ብዘይተሓታትነት ንዓመታት ዝርካቡ ገንዘቦም ክግሕጡ ጸኒሖም። ሕጂ ድማ ቤት-ጽሕፈታት 
ህ.ግ.ደ.ፍ.ን ኤምባሲታት ኤርትራን ሓድሽ ጎስጓስ የካየዳ ኣለዋ። እዚ ጎስጓስ’ዚ ዓይነታዊ ደገፍ ኣይቅበል፡ ሞያዊ ሓገዝ’ውን 
ኣይሓትት። እንታይ ደኣ፡ ከም ልሙድ ጥረ ገንዘብ ጥራሕ ይሓትት ምስናይ ጽጹይ ተነቃፊ ውልቃዊ ሓበሬታ ናይቶም ወፈያ 
ዝገብሩ።  
 
እዚ ገንዘብ ጥራሕ ምሕታት፡ ነጸብራቕ ዘይበለይ “ኩሉ ንፈልጥ ኢና” ዝብል ኣተሓሳስባ ኮይኑ፡ ንኩለንትናዊ ሓገዝ (ብቐንዱ 
ሕክምናዊ/ጥዕናዊ፡ ድሒሩ ድማ ማሕበረ-ቁጠባውን፡ ጽጥታውን ናይ ደገ ርክባትን ዝምልከት) ሚዛን ዘይህብ ሃሳዪ 
ኣሰራርሓ’ዩ። ብተወሳኺ፡ ኣብ ደገ ዘሎ ኤርትራዊ ንገዛእ ርእሱ እዚ ሓደጋ የንጸላልዎ ስለዘሎን ግዳይ ናይ ዘኸትሎ ማሕበረ-
ቁጠባዊ ሃስያን ሓደጋን ሰለ ዝኾነ፡ ‘ሎሚ ዘይከተተ ብደዉ ከምዝሞተ’ ‘ሎሚ ዘየወፈየ ትማሊ ንናጽነት ከምዘየድመጸ’ 
ተባሂሉ ንታ ዝርካባ ማሉ ንነብሱ ከይሓለወ ጓሕጒሑ ክህብ ዝግበር ዘሎ ጎስጓስ ኢሞራላዊ ኣብ ርእሲ ምዃኑ ንተበለጽትን 
መዳኸርትን ኣፍደገ ዝኸፍት’ዩ። ብቐንዱ’ውን እቲ ዝዋጻእ ገንዘብን ኣበይን ብኸምይ ክምቕራሕን ወይ ድማ ናብ ምንታይ 
ዓይነት መዓላ’ዩ ክውዕል ንጹር ኣይኮነን። 
 
ብሞያ፡ ንዋትን ገንዘብን ሓገዝ ከበርክቱ ንዝደልዩ ኤርትራውያን’ውን፡ ኣቐዲሞም በቲ ግሉጽነት-ኣልቦ ኣገባባት መንግስቲ 
ኤርትራ ሰኪሖም ስለ ዝጸንሑ፡ ሕጂ ኣብ መንቀራቕሮ ክርከቡ ርዱእ’ዩ። ኵሉንትናዊ ሓገዝ ከበርክቱን ኣብ ጎኒ ህዝቦም 
ክስለፉን ንዝደልዩ ሰብ ሞያን ንዋትን ኣብዚ ወሳኒ እዋን ሓገዝ ከይገብሩ ከኣ ተዓንቂሮም ኣለዉ።  

ኣብ መወዳእታ ግን፡ ሓያላትን ሃብታማትን ሃገራት’ውን ከይተረፈ ኣብ ዕዳጋታት ዓለም ንዝርከቡ ቀረባት ዳምዳም ኣብ 
ዝብላሉ ዘለዋ እዋን፡ ብዘይተወሃሃዱ ኣገባባት (ናይ ኩሎም ወገናትና) ካብ ቍንጣሮ ኤርትራያን ብተናጸል ዝተኣከበ ኣዝዩ 
ውሑድ ገንዘብ ርሑቕ ኣይከኽይድን ኢዩ። ንዕኡ መሊሱ ዘጋድዶ ድማ ብኩራት ኣድማዒ ፖሊሲታትን ስእነት ግሉጽነት 
ኢዩ። ካልእ እንተ ተረፈ እቲ ብግበረሰናይ ማሕበራትን ኣህጉራውያን ትካልትን ነቲ ለበዳ ኣመልኪቱ ዝወሃብ ዘሎ ሓገዛት 
ብኽፉት ልቢ ምቕባልን ምትብባዕን ዝግበኦ’ኳ እንተኾነ፡ ከምቲ ብገለ ተናጸል ዝፍኖ ዘሎ ወረታት ግን እዚ’ውን ዝትግበር 
ዘሎ ኣይመስልን።  
 
ብወገን መንግስቲ ኤርትራ ርኡይ ስእነት ሓላፍነት እናተዓዘብና፡ ብገለ ኣብ ደገ ዝርከቡ ኤርትራውያንን ተቓወምቲ ወገናትን 
ዝርአ ዘሎ ግዜኡ ዘይሓለወ ላግጺ’ውን ካልእ ስክፍታ ዝፈጥር’ዩ። ንፕረዚደንት ኢሳይያስ “Covid-91” ብምባል ምስ ኮሮና 
ቫይረስ (Covid-19) ምንጽጻር ነቲ ለበዳ ዘነኣእስን፡ ዕቱብ ጠመተ ከይወሃቦ ፈቓቕ ዝገድፍን ኢዩ። እዚ ዝመስል ላግጺ 
ሓላፍነት ምጕዳል ጥራይ ዘይኰነስ ነቲ ደምበ ተቓውሞ’ውን ዝሃስን ካብቲ መንግስቲ ኤርትራ ዘርእዮ ዘሎ ሸለልትነት ሓራ 
ዘይገብርን’ዩ። 
 
ሓቢርካ ንምግጣም ዘኽእል ኣፈናዊ እማሜ  
 
ነዚ ንኩላትና ብማዕረ ሓደጋ ዝኾነ ተርእዩ ንምብዳህ ቀዳምነታትና ኣስተኻኺልና ካብ ተለሚዱ ዝጸንሐ ሓላኺ 
ኣተሓሳስባታትን ኣካይዳታትን ወጺእና ሓድሽን ተዓጻጻፍን ኣገባብ ክንክተል ይግባኣና። ህዝብናን ነብስናን ንምድሓን 
እምበኣር፡ እዞም ዝስዕቡ ብህጹፍ ክንገብርን ንኽግበር ክንጽውዕን ክንታሓባበርን ይግባእ፤ 

1. ኣብ ደገ ዝርከቡ ኤርትራውያን ንቤተ-ሰቦም ከይሕግዙ (ቀረባት መግብን መድሃኒታትን) ዝኽልክል በብይኑ 
ፖሊሲታት ከም’እኒ 2% ግብሪ ነቲ ዘሎ ሽግር መሊሱ ዘጋድድ ስለ ዝዀነ፡ ብህጹጽ ክልዓል።  

2. ኩላቶም ኤርትራውያን ፖለቲካውን ካልእን ፍልልያቶም ኣወንዚፎም ጥመተኦም ናብ ምሕጋዝ እቲ ዝያዳ ንሓደጋ 
ተቓሊዑ ዘሎ ነባሪ ውሽጢ ዓዲ ከቕንዑ ሓላፍነት ኣለዎም።  

3. መንግስቲ ኤርትራ፡ ኣብ’ዞም ዝስዕቡ ዓንድታት እትምስረት ሓይሊ ዕማም ከቕውምን ህዝቢ ንኽፈልጣ 
ክእውጅን፦ 

ሀ. ንላዕለዎት ተወከልቲ/ዳይረክተራት ኩላተን ዝምልከተን ሚኒስትሪታትን ቤት-ጽሕፈታትን እትሓቁፍ፡ 
ብብቑዓትን ምኩራትን ተሰማዕትን ሞያውያን እትምራሕ፤  
ለ. ኣንጻር Covid-19 ዝካየድ ግብራዊ ስራሕ ንምዕዋት ዘኽእሉ ኩሎም ስጉምታት ንምውሳድን 
ንምትግባርን ስልጣን ክወሃባን መሳለጥያታት ክቕረበላን (ትካላትን ሰብ-ሞያ ጥዕናን፡ ቀረብ ዝስተ ማይን 
መግብን መድሃኒትን፡ ቁጠባን ትካላት ጸጥታን ፍትሕን፡ ኣብያተ-ትምህርትን መዓስከራት 
ስልጠናን/ትምህርትን፡ ኣብያተ-ጸሎትን ቤት-ማእሰርትታትን፡ ምብጎዓዝያን መራኸቢታትን፡ 
ኢሚግሬሽንን ወጻኢ ጉዳያትን ወ.ዘ.ተ.)፤  
ሐ. ምስ ዜጋታት (ኣብ ውሽጢ ዓድን ኣብ ወጻኢን ዘለዉ) ቀጥታዊ ናይ መራኸቢ መስመራት ብምኽፋት 
ናይ ኩሎም ዜጋታት ጥሙር ሞያውን ማላውን ዓቕምታት ምውዳድን ምውፋርን፤ 
መ. ምስ ማሕበረ-ሰብ ዓለም፥ ገበርቲ ሰናይ ውልቀ-ሰባትን ማሕበራትን (መንግስታውያንን 
ዘይመንግስታውያንን)፥ ውልቀ መሻርኽቲ ሃገራትን ናይ እዋን ሓደጋ (emergency) ሓገዝ ብምንዳይ 
ዘድሊ ሞያውን ማቴርያላውን ምድላዋት ምግባርን ዝተረኽቡ ሓገዛት ከከም ኣድላይነቶም ምውፋርን፤  
ሰ. ምስ ጎረባብቲ ሃገራትን ዞባውያንን ኣህጉራውያን ትካላትን ውድባትን ብምትሕባብር ኤርትራዊ 
ግብረመልሲ ምስ ዞባና ዝሳነን ዝወሃሃድን ምግባርን፤  
ሸ. ምስ ኩነታትን ግዜን ኣሰራርሓኣ ንኸተመሓይሽን ከተማዕብልን ዘኽእላ ተዓጻጻፍነት ክህልዋን። 

 
ካብዚ ዘንጸላልወና ዘሎ ሓደጋ ንነብስናን ንህዝብናን ንምድሓን ኪንዮ ፖለቲካዊ ፍልልይ፡ ብቐንዱ ናይ ህላወ ሕቶ ስለ ዝኾነ 
ውሁድ ስራሕን ቅሩብነትን ዝሓትት’ዩ።  
 

- /የቐንየለይ/ -	
 


